
Gənclər üçün Prezident Mükafatının 
Ə S A S N A M Ə S İ

 1. Ümumi müddəalar
1.1. Bu Əsasnamə elm, təhsil, 

mədəniyyət, gənclər siyasəti və gənclərlə 
iş, ictimai və sosialyönümlü fəaliyyət, inno-
vasiya və sahibkarlıq fəaliyyəti sahələrində 
xüsusi fərqlənən istedadlı gənclərə 
Gənclər üçün Prezident Mükafatının (bun-
dan sonra - Mükafat) verilməsi şərtlərini, 
qaydasını, həmin Mükafatın sayını, 
məbləğini və dövriliyini müəyyən edir.

1.2. Mükafat 10 000 (on min) manat 
məbləğində pul mükafatından, diplomdan, 
döş nişanından və həmin döş nişanının 
vəsiqəsindən ibarətdir. 

1.3. Mükafat aşağıda göstərilən 
sahələrdə fərqlənən istedadlı gənclərə 
verilir:

1.3.1. elm və təhsil sahələri üzrə – 2 
mükafat;

1.3.2. mədəniyyət sahəsi üzrə – 2 
mükafat;

1.3.3. ictimai və sosialyönümlü 
fəaliyyət sahəsi üzrə – 2 mükafat;

1.3.4. gənclər siyasəti və gənclərlə iş 
sahəsi üzrə – 2 mükafat;

1.3.5. innovasiya və sahibkarlıq 
fəaliyyəti sahəsi üzrə – 2 mükafat.

1.4. Mükafatın verilməsi, o cümlədən 
Mükafatın diplomunun, döş nişanının və 
həmin döş nişanının vəsiqəsinin hazırlan-
ması Azərbaycan Respublikasının dövlət 
büdcəsi hesabına maliyyələşdirilir.

1.5. Mükafat ildə bir dəfə, fevralın 2-də 
Azərbaycan Respublikası Prezidentinin 
Sərəncamı ilə verilir.

1.6. Mükafatı Azərbaycan Respubli-
kasının Prezidenti və ya onun vəkil etdiyi 
şəxs təntənəli surətdə təqdim edir.

2. Mükafatın verilməsi şərtləri
2.1. Mükafat “Gənclər siyasəti haq-

qında” Azərbaycan Respublikası Qanu-
nunun 6.4-cü maddəsinə uyğun olaraq, 
Azərbaycan Respublikasının vətəndaşı 
olan gənclərə aşağıdakı hallarda verilir:

2.1.1. elmdə qazandıqları mü-
hüm nailiyyətlərə, elm və təhsilin 
zənginləşdirilməsinə və inkişafına xidmət 
edən fəaliyyətə, tədrisdə qazandıqları 
mühüm nailiyyətlərə, təhsildə uğurlu 
nəticələri ilə xüsusi fərqlənməyə, təhsil 
müəssisəsinin ictimai-mədəni həyatında 
fəal iştiraka görə;

2.1.2. mədəniyyət, o cümlədən 
ədəbiyyat və incəsənət sahələrində əldə 
etdikləri yüksək nailiyyətlərə, bu sahənin 
zənginləşdirilməsinə və inkişafına xidmət 
edən fəaliyyətə görə;

2.1.3. ictimai və sosial əhəmiyyətli, 
o cümlədən könüllü fəaliyyətin təşkili və 
bu fəaliyyətin həyata keçirilməsində fəal 
iştiraka görə;

2.1.4. dövlət gənclər siyasəti 
və gənclərlə iş üzrə proqram və 
layihələrin həyata keçirilməsində əldə 
etdikləri yüksək nailiyyətlərə görə, 
habelə dövlətlərarası münasibətlərin, 
mədəniyyətlərarası dialoqun, dövlətin və 
cəmiyyətin inkişafına, beynəlxalq arenada 
Azərbaycanın təbliğinə yönəldilmiş aktiv 
fəaliyyətə görə;

2.1.5. qabaqcıl yüksək texnologiyaların 
və innovativ ideyaların tətbiqi ilə sahib-
karlıq fəaliyyətinin həyata keçirilməsində, 
həmçinin bu fəaliyyətin gənclər arasında 
təbliği və təşviqi sahəsində əldə edilmiş 
uğurlara görə.

2.2. Mükafat bir şəxsə bir dəfə verilir.
2.3. Mükafat birgə fəaliyyətə görə iki 

və daha artıq şəxsdən ibarət qrupa verilə 
bilər. Bu halda, pul mükafatı həmin şəxslər 
arasında bərabər bölünür, diplom, döş 
nişanı və həmin döş nişanının vəsiqəsi isə 
hər bir şəxsə ayrılıqda təqdim olunur.

 3. Mükafata namizədlərin irəli 
sürülməsi

 3.1. Bu Əsasnamənin 1.3-cü bəndində 
nəzərdə tutulan sahələr üzrə Mükafa-
ta namizədləri aşağıdakı qurumlar irəli 
sürürlər:

3.1.1. elm və təhsil sahələri üzrə – 
Azərbaycan Milli Elmlər Akademiyası 
və Azərbaycan Respublikasının Təhsil 
Nazirliyi;

3.1.2. mədəniyyət, o cümlədən 
ədəbiyyat və incəsənət sahələri üzrə – 
Azərbaycan Respublikasının Mədəniyyət 
Nazirliyi; 

3.1.3. ictimai və sosialyönümlü 
fəaliyyət sahəsi üzrə – Azərbaycan Res-
publikasının Gənclər və İdman Nazirliyi, 
Azərbaycan Respublikasının Əmək 
və Əhalinin Sosial Müdafiəsi Nazirliyi, 
Azərbaycan Respublikasının Gənclər 
Fondu;

3.1.4. gənclər siyasəti və gənclərlə iş 
sahəsi üzrə – Azərbaycan Respublikasının 
Gənclər və İdman Nazirliyi, Azərbaycan 
Respublikasının Gənclər Fondu və qeyri-
hökumət təşkilatları;

3.1.5. innovasiya və sahibkarlıq 
fəaliyyəti sahəsi üzrə – Azərbaycan Res-
publikasının Nəqliyyat, Rabitə və Yüksək 
Texnologiyalar Nazirliyi, Azərbaycan 
Respublikasının İqtisadiyyat Nazirliyi, 
Azərbaycan Respublikasının Gənclər 
Fondu.

3.2. Bu Əsasnamənin 3.1.1–3.1.5-
ci yarımbəndlərində nəzərdə tutulmuş 
qurumlar Mükafata irəli sürülən namizədlər 
haqqında məlumatı Azərbaycan Respub-
likasının Gənclər və İdman Nazirliyinə 
təqdim edirlər. 

3.3. Bu Əsasnamənin 3.1.1–3.1.5-ci 
yarımbəndlərində nəzərdə tutulmuş qu-
rumlar tərəfindən növbəti il üzrə Mükafata 
namizədlərin irəli sürülməsi cari il okt-
yabrın 1-dən dekabrın 1-dək olan dövrdə 
həyata keçirilir. 

3.4. Bu Əsasnamənin 3.1.1–3.1.5-
ci yarımbəndlərində nəzərdə tutulmuş 
qurumlar Mükafata namizədlərin irəli 
sürülməsində müstəqildirlər. Hər bir qurum 
Mükafata ən çoxu üç namizəd təqdim edir.

3.5. Bu Əsasnamənin 3.1.1–3.1.5-
ci yarımbəndlərində nəzərdə tutulmuş 
qurumlar Azərbaycan Respublikasının 
Gənclər və İdman Nazirliyinə Mükafata 
irəli sürdükləri hər bir namizədlə bağlı 
aşağıdakı sənədləri təqdim edirlər:

3.5.1. namizədin Mükafata irəli 
sürülməsi barədə təqdimat;

3.5.2. namizədin tərcümeyi-halı;
3.5.3. namizədin xasiyyətnaməsi;
3.5.4. namizədin şəxsiyyətini təsdiq 

edən sənədin notarial qaydada və ya 
"İnzibati icraat haqqında" Azərbaycan 
Respublikasının Qanununa uyğun olaraq 
təsdiq edilmiş surəti;

3.5.5. namizədin təhsili haqqında 
sənədinin notarial qaydada və ya "İnzibati 
icraat haqqında" Azərbaycan Respubli-
kasının Qanununa uyğun olaraq təsdiq 
edilmiş surəti;

3.5.6. bu Əsasnamənin 2.1-ci 
bəndində göstərilən şərtlərə uyğun olaraq 
namizədin Mükafata təqdim olunan əsəri 
və ya həmin bənddə nəzərdə tutulan 
sahələrdə fəaliyyəti haqqında məlumat.

3.6. Bu Əsasnamənin 3.5.1 və 3.5.3-
cü yarımbəndlərində nəzərdə tutulmuş 
sənədləri namizədi irəli sürən qurumun 
rəhbəri imzalayır və həmin qurumun mö-
hürü ilə təsdiqləyir.

3.7. Bu Əsasnamənin 3.5.2–3.5.5-
ci yarımbəndlərində nəzərdə tutulmuş 
sənədlər iki nüsxədə təqdim edilir.

 4. Mükafata təqdim edilən 
namizədlərin seçilməsi

4.1. Mükafata namizədlərin irəli 
sürülməsi və seçilməsi ilə bağlı 
Azərbaycan Respublikasının Gənclər və 
İdman Nazirliyi aşağıdakı zəruri təşkilati 
tədbirlər görür:

4.1.1. Mükafata təqdim edilmiş 
namizədlərin seçimini təşkil etmək 
məqsədilə Ekspert Komissiyası yaradır;

4.1.2. bu Əsasnamənin 3.1.1–3.1.5-ci 
yarımbəndlərində nəzərdə tutulmuş qu-
rumların bu Əsasnamənin 3.3-cü bəndində 
nəzərdə tutulmuş müddətdə Mükafata 
namizədlərlə bağlı təkliflərini ümumiləşdirir 
və baxılmaq üçün Ekspert Komissiyasına 
təqdim edir;

4.1.3. Mükafata namizədlərin siyahısı-
nı Ekspert Komissiyasının qərarı ilə təsdiq 
edir;

4.1.4. Mükafata namizədlərin Ekspert 
Komissiyasının qərarı ilə təsdiq edilmiş 
siyahısını Azərbaycan Respublikasının 
Prezidentinə təqdim edir.

4.2. Ekspert Komissiyası 9 üzvdən 
ibarət tərkibdə yaradılır. Ekspert Komis-
siyasının tərkibinə, hər qurum üzrə bir 
nümayəndə olmaqla, Azərbaycan Res-
publikası Gənclər və İdman Nazirliyinin, 
Azərbaycan Respublikası Təhsil Nazirliyi-
nin, Azərbaycan Respublikası Mədəniyyət 
Nazirliyinin, Azərbaycan Respublikası 
İqtisadiyyat Nazirliyinin, Azərbaycan 
Respublikası Nəqliyyat, Rabitə və Yüksək 
Texnologiyalar Nazirliyinin, Azərbaycan 
Respublikası Əmək və Əhalinin Sosi-
al Müdafiəsi Nazirliyinin, Azərbaycan 
Respublikası Gənclər Fondunun, 
Azərbaycan Milli Elmlər Akademiyasının 
nümayəndələri və ictimaiyyəti təmsil edən 
1 nümayəndə daxil edilir.

4.3. Ekspert Komissiyasının tərkibini 
Azərbaycan Respublikasının Gənclər və 
İdman naziri təsdiq edir. Ekspert Komis-
siyasının fəaliyyəti barədə reqlamenti 
Azərbaycan Respublikasının Gənclər və 
İdman Nazirliyi təsdiqləyir.

4.4. Ekspert Komissiyasının fəaliyyəti 
Azərbaycan Respublikası Gənclər və 
İdman Nazirliyinin həmin Komissiyaya 
təqdim etdiyi Mükafata namizədlər sırasın-
dan seçimlə məhdudlaşır.

4.5. Ekspert Komissiyası qərarları 
səsvermə yolu ilə, sadə səs çoxluğu ilə 
qəbul edir.

4.6. Ekspert Komissiyası namizədlərin 
seçilməsi barədə əsaslandırılmış qərarını, 
Mükafata təqdim ediləcək namizədlərin 
siyahısını və fəaliyyətinin yekunu haqqın-
da protokolu Azərbaycan Respublikasının 
Gənclər və İdman Nazirliyinə təqdim edir.

4.7. Azərbaycan Respublikasının 
Gənclər və İdman Nazirliyi Mükafata 
namizədlərin siyahısını, hər bir namizədin 
bu Əsasnamənin 2.1-ci bəndində göstərilən 
müvafiq şərtə uyğunluğu barədə arayışla 
birgə, cari il dekabrın 20-dək Azərbaycan 
Respublikasının Prezidentinə təqdim edir.

5. Yekun müddəalar
5.1. Mükafata layiq görülmüş şəxs 

Gənclər üçün Prezident Mükafatı laureatı 
hesab olunur.

5.2. Mükafatın diplomunun, döş nişa-
nının və həmin döş nişanının vəsiqəsinin 
təsvirini Azərbaycan Respublikasının 
Nazirlər Kabineti təsdiq edir.

5.3. Gənclər üçün Prezident Mükafatı 
laureatı vəfat etdikdə, habelə Mükafat 
şəxsə ölümündən sonra verildikdə, Müka-
fat onun ailəsinə təqdim olunur. Bu halda 
təqdim olunan pul mükafatı Azərbaycan 
Respublikasının Mülki Məcəlləsinə uyğun 
olaraq vərəsəlik üzrə keçir.

Azərbaycanın xarici iqtisadi 
əlaqələrində yeni mərhələ

(əvvəli 1-ci səhifədə)

Eyni zamanda, Rusiya Federasiyası, 
Çin Xalq Respublikası, Birləşmiş Ərəb 
Əmirlikləri və Mərkəzi Avropa ölkələri 
üzrə Azərbaycanın ticarət nümayəndələri 
fəaliyyət göstərir ki, bu da ölkəmizin qeyri-
neft ixracının genişləndirilməsi, “Made 
in Azerbaijan” brendinin, əlverişli biznes 
və investisiya mühitinin təşviqi, investisi-
yaların cəlb olunması baxımından yeni 
institusional yanaşmadır.

Kənd təsərrüfatı və emalı məhsullarına 
ixracla bağlı geri ödəmə mexanizminin 
tətbiq olunması da ölkədə istehsal olunan 
qeyri-neft məhsullarının ixracının stimul-
laşdırılmasında mühüm rol oynayır. Qeyd 
edək ki, indiyədək 13 milyon manata yaxın 
ixrac təşviqi ödənilib.

Həyata keçirilən tədbirlər nəticəsində 
ölkəmizin xarici ticarət tərəfdaşlarının sayı 
və qeyri-neft ixracı davamlı olaraq artır. 
Belə ki, 2003-2018-ci illərdə Azərbaycanın 
xarici ticarət tərəfdaşlarının sayı 1,4 dəfə, 
ixrac 7,5 dəfə, o cümlədən qeyri-neft ixracı 
4,5 dəfə, ixrac məhsullarının çeşidi 2,5 
dəfə artıb.

Yanvar-aprel aylarında Azərbaycanın 
ixracı 7,1 milyard ABŞ dolları təşkil edib 
və ötən ilin müvafiq dövrünə nisbətən 1,4 
milyard dollar və ya 25,6 faiz artıb.

İqtisadi İslahatların Təhlili və Kommu-
nikasiya Mərkəzinin “İxrac İcmalı”nın may 
sayında bildirilir ki, bu müddətdə qeyri-
neft sektoru üzrə ixrac isə 583 milyon 
dollar olub. Ötən ilin müvafiq dövrü ilə 
müqayisədə bu ilin yanvar-aprel aylarında 
qeyri-neft sektoru üzrə ixrac 98 milyon dol-

lar və ya 20 faiz artıb. Dörd ayda Rusiyaya 
165 milyon, Türkiyəyə 148 milyon, Gür-
cüstana 62 milyon, İsveçrəyə 45 milyon 
və İtaliyaya 22 milyon dollarlıq qeyri-neft 
sektoruna aid məhsul ixrac edilib. Keçən 
ilin müvafiq dövrü ilə müqayisədə cari ilin 
ilk 4 ayında Rusiyaya qeyri-neft ixracı 22 
faiz, Türkiyəyə 16 faiz, Gürcüstana 19 faiz, 
İsveçrəyə 13 faiz, İtaliyaya 2 dəfə artıb.

Azərbaycan Prezidenti fəaliyyətində 
ölkəmizin xarici ticarət əməliyyatlarının 
genişləndirilməsinə hər zaman xüsusi 
önəm verib. Bir müddət bundan əvvəl Çi-
nin paytaxtı Pekində keçirilən “Bir kəmər, 
bir yol” 2-ci Beynəlxalq Əməkdaşlıq Foru-
munda sözügedən məsələ ilə bağlı ətraflı 
danışılıb. Azərbaycanın həm Cənubi Qaf-
qaz regionunda reallaşdırdığı beynəlxalq 
transmilli layihələrin əhəmiyyətindən, həm 
də son 15 ildə əldə edilən iqtisadi uğur-
larının dünyaya çatdırılması baxımından 
mühüm platforma olmasından geniş bəhs 
edilib. 

Hazırda iki ölkə arasında ticari-iqtisadi 
əlaqələr inkişaf etməkdədir. Bu əlaqələrin 
daha da güclənməsi üçün son 16 ildə 
birgə səylər göstərilir. Sözügedən dövrdə 
respublikamızda 120-dək Çin kapitallı 
şirkət qeydiyyata alınıb. Azərbaycanda 
dövlət vəsaiti hesabına reallaşdırılan 
600 milyon dollar dəyərində layihələrdə 
Çin şirkətləri iştirak edib. Bakı Çinin 
təşəbbüsünə qoşularaq Asiya İnfrastruktur 
İnvestisiya Bankının həmtəsisçisi olub.

Bu gün Azərbaycanın Çinlə ticarət 
dövriyyəsində müsbət dinamika müşahidə 
olunur. Bununla belə, ticarət əlaqələrinin 
daha da genişləndirilməsi üçün poten-

sial böyükdür və bu potensialın real-
laşdırılması istiqamətində Azərbaycan 
tərəfindən ardıcıl tədbirlər görülür. Belə ki, 
Azərbaycanın Çindəki səfirliyində ticarət 
nümayəndəsi fəaliyyət göstərir, eləcə 
də ötən dövrdə Çinin Urumçi, Şanxay 
və Lucou şəhərlərində Azərbaycanın 
ticarət və şərab evləri açılıb, Honkonq, 
Quancou, Urumçi, Şanxay və Pekin 
şəhərlərinə ixrac missiyaları təşkil edilib. 
Keçirilən biznes forumlar, Azərbaycan 
şirkətlərinin Çində təşkil olunan beynəlxalq 
sərgilərdə fəal iştirakı və digər tədbirlər 
ticarət-iqtisadi əlaqələrin inkişafında 
əhəmiyyətli rol oynayır. Eyni zamanda, Çin 
tərəfindən həyata keçirilən idxala dəstək 
siyasəti Azərbaycanın yüksəkkeyfiyyətli 
məhsullarının Çin bazarında təklif olun-
ması üçün əlverişli şərait yaradır. Məhz 
bu göstəricilər təsdiq edir ki, Azərbaycan 
Çinin Cənubi Qafqazdakı əsas iqtisadi və 
siyasi tərəfdaşıdır.

Ölkəmiz Avropa İttifaqına (Aİ) üzv 
ölkələrlə ticarət əməliyyatlarına da xüsusi 
önəm verir. Bu ilin yanvar-mart aylarında 
Azərbaycandan həmin dövlətlərə 2 milyard 
624 milyon 446 min ABŞ dolları dəyərində 
məhsul ixrac olunub.

Dövlət Gömrük Komitəsinin 
məlumatına görə, həmin göstərici ötən ilin 
müvafiq dövrünə nisbətən 1 milyard 57 
milyon 995 min dollar çoxdur.

Birinci rübdə Aİ ölkələrindən 
Azərbaycana idxal edilən məhsulun dəyəri 
isə 495 milyon 861 min dollar olub.

Vaqif BAYRAMOV, “Xalq qəzeti”

“Ənənəvi incəsənət vasitəsilə inklüziv 
təhsilin təşviqi” layihəsinin təqdimatı olub

Heydər Əliyev Fondunun vitse-prezidenti  
Leyla Əliyeva tədbirdə iştirak edib

 � İyunun 28-də 
“Ənənəvi incəsənət 
vasitəsilə inklüziv 
təhsilin təşviqi” 
layihəsinin təqdimatı 
olub. 

Heydər Əliyev Fondunun 
vitse-prezidenti Leyla Əliyeva 
tədbirdə iştirak edib.

Qeyd edildi ki, layihə 
Avropa İttifaqı tərəfindən 
maliyyələşdirilən, BMT-
nin İnkişaf Proqramının 
həyata keçirdiyi “Vətəndaş 
cəmiyyətinin iştirakı və inklü-
ziv təhsilin tətbiqi vasitəsilə 
Azərbaycanda təhsil siste-
minin müasirləşdirilməsi” 
Proqramı çərçivəsində 
reallaşdırılır. Layihənin 

icrasında əsas tərəfdaşlar 
“İçərişəhər” Dövlət Tarix 
Memarlıq Qoruğu İdarəsi 
və Təhsil Nazirliyidir. Layihə 
çərçivəsində İçərişəhər 
Ənənəvi İncəsənət Mərkəzi, 
habelə Bakı şəhərindəki 
ümumtəhsil məktəbləri 
və xüsusi məktəblər 
ilə əməkdaşlıq həyata 
keçiriləcək. Layihənin əsas 

məqsədi İçərişəhər Ənənəvi 
İncəsənət Mərkəzinin 
inklüziv təhsil komponenti 
kimi sağlamlıq imkanları 
məhdud şəxslər üçün əlçatan 
edilməsi və əmək bazarının 
tələblərinə uyğun Peşə Təlimi 
Mərkəzinin yaradılmasıdır.

Diqqətə çatdırıldı ki, bu 
layihəyə cəlb olunan müəllim 
və sənətkarlar sağlamlı-

ğı məhdud gəncləri digər 
gənclərlə birlikdə öyrətmək 
üçün zəruri bilik və bacarıq-
larla təmin ediləcəklər. Onla-
rın inklüziv təhsil prinsipləri 
barədə məlumatlılığı yerli və 
beynəlxalq təlimlər vasitəsilə 
artırılacaq. Layihə inklü-
ziv peşə təhsili modelinin 
təşviqinə və ölkədə sağlamlıq 
imkanları məhdud şəxslər 

üçün bərabər şəraitin təmin 
edilməsinə töhfə verəcək. 
Sağlamlıq imkanları məhdud 
gənclərin ənənəvi incəsənət 
sahəsində əmək bazarı-
nın tələblərinə uyğunluğu 
artırılacaq. Proqram başa 
çatandan sonra layihənin 
nəticələrindən müvafiq 
tövsiyələrin hazırlanmasında 
istifadə olunacaq. 

Bildirildi ki, layihənin 
əsas hədəf qrupları xüsusi 
məktəblərdə formal təhsil 
almış, inklüziv incəsənət və 
sənətkarlıq üzrə peşə təhsili 
proqramında iştirak etməkdə 
maraqlı olan sağlamlıq 
imkanları məhdud gənclər, 
təhsil prosesində iştirak 
edən təlimçilər, xüsusi təhsil 
verənlər, İçərişəhər Ənənəvi 
İncəsənət Mərkəzinin işçi 
heyəti və seçilmiş pilot 
məktəblərdir.

Heydər Əliyev Fondu-
nun vitse-prezidenti Leyla 
Əliyeva layihəyə cəlb olunan 
sağlamlıq imkanları məhdud 
gənclərlə söhbət etdi, onlarla 
şəkil çəkdirdi.

Azərbaycanda ilk dəfə  
inklüzivlik hakatonu təşkil edilib

 � Azərbaycanda 
ilk dəfə inklüzivlik 
hakatonu təşkil edilib. 

İyunun 28-də Birləşmiş 
Millətlər Təşkilatının İnkişaf 
Proqramının təşkil etdiyi 
mərasimdə Heydər Əliyev 
Fondunun vitse-prezidenti 
Leyla Əliyeva da iştirak edib.

İnklüzivlik hakatonu ideya 
və açıq mənbədən olan həll 
yollarını təklif edə biləcək in-
sanların bir araya gətirilməsi 
deməkdir. Həll yolları dedikdə 
tətbiqi proqramlar, veb-
saytlar, elektron məhsullar 
kimi müxtəlif innovativ 
xidmətlər nəzərdə tutulur. 

BMT-nin İnkişaf Proqramı-
nın Azərbaycandakı rezident 
nümayəndəsi Alessandro 
Frakassetti bu yarışmanın 
dünyanın 60 ölkəsində keçi-
rildiyini, Azərbaycanda isə ilk 
dəfə təşkil olunduğunu qeyd 
etdi. O, Heydər Əliyev Fon-
dunun vitse-prezidenti Leyla 
Əliyevanın inklüziv ideyaların 
ilk carçısı olduğunu və onun 

daim bu cür layihələrə dəstək 
göstərdiyini dedi. “İnklüziv-
liyi bizi birləşdirən amil kimi 
görək”, - deyən Alessandro 
Frakassetti texnologiyalara 
dövrümüzün həll variantı 
kimi yanaşmağı tövsiyə etdi 

və müsabiqəni “inklüzivliyin 
çempionatı” adlandırdı.  

Sonra Heydər Əliyev Fon-
dunun vitse-prezidenti Leyla 
Əliyeva yarışmanın başlama-
sını bildirən rəmzi düyməni 

basdı və müsabiqəyə start 
verildi. On altı komanda-
dan ibarət hakaton iştirak-
çıları fasiləsiz olaraq 48 
saat ərzində öz ideyalarını 
praktiki prototiplərə çevirmək 
üçün təlimatçılar qrupu ilə 
işləyəcəklər. Təlimatçılar 
iştirakçı qruplara dəstək 
göstərəcək və ən yaxşı 
mümkün həll yollarının işlənib 
hazırlanmasına kömək 
edəcəklər. Həyəcanlı təlim 
modulları və gərgin iş dolu 
üçgünlük intensiv proqramın 
sonunda innovasiya, inklüziv-
lik və texnologiya sahələrində 
səriştəsi olan milli və 
beynəlxalq ekspertlərdən 
ibarət münsiflər heyəti 
ayrı-ayrı qrupların hazırla-
dıqları modelləri nəzərdən 
keçirəcək və hansı ideyanın 
qalib gəldiyinə dair yekun rəy 

bildirəcəklər. Qalib gələn ide-
ya 5 min manat məbləğində 
mükafat alacaq və üç ay 
müddətində ideyanın tətbiqi 
tamamlanacaq.

